
	Кассация инстанциясида
маърузачи: судья Ш.Шерматов
	Биринчи инстанция судининг
судьяси: Р.Рахманов




ТОШКЕНТ ШАҲАР СУДИ ЖИНОЯТ ИШЛАРИ БЎЙИЧА
СУДЛОВ ҲАЙЪАТИ КАССАЦИЯ ИНСТАНЦИЯСИНИНГ АЖРИМИ

2024 йил 20 август куни Тошкент шаҳар суди жиноят ишлари бўйича судлов ҳайъати кассация инстанцияси, ўз биносида, очиқ суд мажлисида, судья Ф.Тураходжаевнинг раислигида, ҳайъат судьялари: С.Қўчқаров ва Ш.Шерматовлардан иборат таркибда, судья катта ёрдамчиси Ю.Мусаеванинг котиблигида, Тошкент шаҳар прокуратураси бўлим прокурори Р.Раджапов, судланувчи ХХХ ва унинг ҳимоячиси – адвокат Б.Файзиевнинг иштирокида, Тошкент шаҳар прокурори ўринбосари томонидан келтирилган кассация протестини 
1-1002-2404/81-сонли жиноят иши билан бирга кўриб чиқиб, қуйидагиларни

а н и қ л а д и:

Жиноят ишлари бўйича Миробод туман судининг 2023 йил 
13 февраль кунидаги ҳукмига кўра,
Полвонов Бунёд Олим ўғли (POLVONOV BUNYOD OLIM O’G’LI), 27.04.1998 йилда Тошкент шаҳрида туғилган, миллати ўзбек, Ўзбекистон Республикаси фуқароси, маълумоти ўрта-махсус, “Pepsi” компаниясида ишчи бўлиб ишловчи, бўйдоқ, муқаддам судланмаган, Тошкент шаҳар, Янгиҳаёт тумани, Дўстлик 1-даҳаси, 7-уй, 29-хонадонда яшайди, иш бўйича гаров эҳтиёт чораси қўлланилган, айблов хулосаси нусхасини ўз вақтида олган,
Ўзбекистон Республикаси ЖКнинг 169-моддаси 2-қисми “а” бандида назарда тутилган жиноятни содир қилганликда айбли деб топилиб, унга шу модда билан базавий ҳисоблаш миқдорининг 50 баравари миқдорида – 17.000.000 сўм миқдорида жарима жазоси тайинланган.
ХХХга нисбатан танланган “гаров” тарзидаги эҳтиёт чораси ҳукм қонуний кучга киргач бекор қилиниб, 2024 йил 25 январдаги ордерга асосан Ўзбекистон Республикаси ИИВ Транспорт ва ТОХТДнинг депозит ҳисоб рақамига тўланган 6.800.000 (олти миллион саккиз юз минг) сўм гаров пуллари – гаров қўювчи ХХХга қайтариш, жабрланувчига моддий зарар қопланганлиги эътиборга олиш белгиланган.
Суднинг ҳукмига кўра, судланувчи ХХХ ўзганинг мулкини киссавурлик йўли билан яширин равишда қўлга киритиш мақсадида, 2024 йил 5 январь куни соат 17:30 ларда, Тошкент метрополитени Чилонзор йўналишининг “Ўзгариш” метро бекатига тушиб, соат 17:37 да йўналиш бўйича электропоезднинг вагонига йўловчи сифатида чиқиб, ушбу йўналиш бўйича электропоезд вагони кириш жойи тўғрисидаги ўриндиқда ўтирган ҳолда ҳаракатланиб бориб, электропоезд соат 17:43 да “Олмазор” метро бекатига етганида, ХХХ ўтириб ҳаракатланиб кетаётган вагондан йўловчилар бекатга тушиб, ушбу вагонга вояга етмаган Г.Абдужабборова йўловчи сифатида чиқиб, ўрнидан турган ҳолда ҳаракатланиб кетган. Орадан бироз вақт ўтганидан сўнг вояга етмаган Г.Абдужабборова ХХХ ўтирган ўриндиқнинг чап ёнидаги ўриндиқ бўшаганлигини кўриб, ХХХнинг чап ёнига ўтириб ҳаракатни давом эттирганида, ХХХ вояга етмаган Г.Абдужабборованинг эгнида бўлган пальтосининг ўнг чўнтагида телефон аппарати борлигини кўриб, уни киссавурлик йўли билан талон-торож қилиш режалаштириб, қулай фурсат бўлишини кутган, Электропоезд “Мирзо Улуғбек-Новза” бекатлари оралиғида ҳаракатланиб кетаётган вақтида ХХХ вояга етмаган Г.Абдужабборованинг юзини чап томонга қаратиб дугонаси билан суҳбатлашиб кетаётганлигидан фойдаланиб, атрофда уни ҳеч ким кузатиб турмаётганлигига ишонч ҳосил қилиб, эгнида бўлган пальтосининг ўнг чўнтагида турган, бир дона баҳоси 6.000.000 сўмлик “Iphone 11 pro max” русумли телефон аппаратини яширин равишда талон-торож қилиб, электропоезд вагонидан тушиб, ҳодиса жойидан яширинган. Сўнгра “Iphone 11 pro max” русумли телефон аппаратини Т.Хамидовга 1.500.000 сўм эвазига сотиб юбориб, пулларни ўзининг шахсий эҳтиёжига ишлатиб юборган. 
Протестда, биринчи босқич судининг кириш қисмида ХХХга нисбатан ҳукм 2023 йил 13 февраль куни чиқарилганлиги кўрсатилганини, бироқ жиноят 2024 йил 5 январда содир бўлганини, ХХХ биринчи марта унча оғир бўлмаган жиноят содир этганлигини, айбига иқрор ва пушаймонлигини, жабрланувчига етказилган моддий зарар қопланганлиги каби ҳолатлар инобатга олинмаганлигини, унга нисбатан ЖКнинг 65, 66, 70, 71-моддаларига мувофиқ жавобгарликдан ёки жазодан озод қилиш масаласи муҳокама қилинмаганлигини, шунингдек ЖКнинг 169-моддаси 2-қисми санкциясида - базавий ҳисоблаш миқдорининг уч юз бараваригача миқдорида жарима жазоси белгиланган бўлсада, суд ҳукмининг тавсиф қисмида ЖКнинг 57-моддаси қўлланилганлигини инобатга олиб, ХХХга нисбатан чиқарилган ҳукмни бекор қилишни, ХХХни ЖК 65,66,70,71-моддаларига асосан жавобгарликдан ёки жазодан озод қилиш масаласини муҳокама қилишни, суд ҳукмини кириш, тавсиф ва қарор қисмларида баён қилинган суд хулосаларини ишнинг ҳақиқий ҳолатларига мувофиқ баён қилишни сўралган.
Судлов ҳайъати судья Ш.Шерматовнинг маърузасини, Тошкент шаҳар прокуратураси бўлим прокурори Р.Раджаповнинг кассация протестини қаноатлантириш ҳақидаги хулосасини, судланувчи ХХХ ва унинг ҳимоячиси – адвокат Б.Файзиевнинг кассация протестини қаноатлантиришни сўраб берган фикрини тинглаб, протестдаги важларни текшириб, жиноят иши ҳужжатларини тафтиш қилиб, қуйидагиларга асосан суд ҳукмини ўзгаришсиз қолдирилган ҳолда аниқлик киритишни лозим топади.
Биринчи инстанция суди томонидан жиноят ишини судда кўришда Ўзбекистон Республикаси ЖПКнинг 22 ва 26-моддалари талабларига тўлиқ риоя қилинган. Суд ҳукмида баён этилган хулосалар ҳақиқий иш ҳолатига мувофиқ бўлиб, ушбу хулосалар суд муҳокамасида ЖПКнинг
95-моддаси тартибида баҳоланган далиллар билан асослантирилган.
Судланувчи ХХХнинг жиноят содир этишдаги айби, ўзининг биринчи босқич суди жараёнида айбига тўлиқ иқрор бўлиб берган кўрсатувларидан ташқари, жабрланувчи Г.Абдужабборованинг кўрсатмалари, жабрланувчиларнинг аризалари, бирламчи тўпланган ҳужжатлар, тушунтириш хатлари, нарсани олиш баённомаси, видеотасвирни кўздан кечириш баённомаси, нарсани ашёвий далил топиш қарори ҳамда жиноят иши ҳужжатларида мавжуд бўлган бошқа объектив далиллар мажмуи билан ўз исботини тўлиқ топган.
Юқоридагиларга кўра, кассация инстанцияси биринчи инстанция суди томонидан ХХХнинг жиноий ҳаракатлари Ўзбекистон Республикаси ЖКнинг 169-моддаси 2-қисми “а” банди билан тўғри квалификация қилинган деб ҳисоблайди.
Шунингдек, судлов ҳайъати, ХХХга тайинланган жазонинг адолатлилигини муҳокама қилиб, Ўзбекистон Республикаси Олий суди Пленумининг 03.02.2006 йилдаги «Судлар томонидан жиноят учун жазо тайинлаш амалиёти тўғрисида»ги 1-сонли Қароридаги тушунтиришларга амал қилиб, биринчи инстанция суди унинг шахсини, содир этилган жиноятнинг ижтимоий хавфлилик даражасини, шу жумладан айбига тўлиқ иқрорлиги ва пушаймонлигини, оилавий шароитини, жабрланувчига етказилган моддий зарар қопланганлигини, жабрланувчининг унга нисбатан даъвоси йўқлигини инобатга олиб,  ЖКнинг 65, 66, 70, 71-моддаларига мувофиқ жавобгарликдан ёки жазодан озод қилишга асослар мавжуд бўлмаганлиги боис, унга нисбатан у айбли деб топилган модда санкцияси доирасида белгиланган жарима жазоси тайинлаб, қилмишига яраша адолатли жазо белгилаб асосли хулосага келган деб ҳисоблайди.  
Бироқ ҳукмнинг тавсиф қисмида, Ўзбекистон Республикаси ЖКнинг 57-моддасини кўрсатганлиги боис, судлов ҳайъати, биринчи инстанция суди техник йўсиндаги камчиликка йўл қўйган деб ҳисоблашни лозим топади. 
Шунингдек, ҳукмнинг кириш қисмида жиноят ишлари бўйича Миробод туман судининг 2023 йил 13 февраль кунидаги ҳукмига кўра деб хатоликка йўл қўйганлиги сабабли ушбу ҳолатга аниқлик киритилиши лозим бўлади.
Ўзбекистон Республикаси ЖПКнинг 482-483, 5099-10-моддаларига амал қилиб, кассация инстанцияси судлов ҳайъати

а ж р и м      қ и л д и:

Жиноят ишлари бўйича Миробод туман судининг 2024 йил 
13 февраль кунидаги ХХХга нисбатан чиқарилган ҳукм ўзгаришсиз қолдирилсин.
Ҳукмнинг кириш қисмига аниқлик киритилсин:
Ҳукмнинг кириш қисмидаги “2023 йил 13 февраль” жумласи ўрнига “2024 йил 13 февраль” деб ўқилсин. 
Кассация протести қисман қаноатлантирилсин.
Ажримдан норози тарафлар биринчи босқич суди орқали Тошкент шаҳар суди жиноят ишлари бўйича судлов ҳайъатига тафтиш тартибида шикоят бериш ёки протест билдиришга ҳақлидир.

